
Марыя ШЫНДЗЮК, 

загадчык, 

Святлана АНАПРЫЕНКА, 

намеснік загадчыка па асноўнай дзейнасці, 

яслі-сад № 2 г.Мінска 

 

БУДЗЬ ПРЫРОДЗЕ СЯБРАМ 

Забава для дзяцей старшай групы (5–6 гадоў) з удзелам бацькоў 

 

Праграмныя задачы: фарміраваць уменні правільнага ўзаемадзеяння са светам 

прыроды, устойлівую цікавасць і станоўчыя адносіны да беларускай мовы, 

замацоўваць уяўленні аб жывёльным і раслінным свеце роднага краю, развіваць 

цікавасць да жыццёвых праяўленняў раслін і жывёл, узбагачаць слоўнікавы запас 

дзяцей па тэме; развіваць увагу, мысленне, актыўныя маўленчыя зносіны, 

садзейнічаць згуртаванню дзяцей і бацькоў; выхоўваць маральнае, эмацыянальна 

станоўчае і эстэтычнае стаўленне да прыроды, адказнасць за стан прыроды 

бліжэйшага акружэння. 

Матэрыял і абсталяванне: мяч, па 2: карзіны з часткамі сюжэтных карцін (па 

колькасці ўдзельнікаў-дзяцей), лісты паперы, ручкі, абручы на галаву з выявай 

жывёлы, 6 мяккіх кубоў, 10 кегляў, касцюмы з непрыдатнага матэрыялу, сігналы 

зялёнага і чырвонага колеру па колькасці дзяцей, па колькасці ўдзельнікаў 

гальштукі з надпісам “Сябар прыроды”, прэзентацыя, аўдыязапісы: “Гукі лесу”, 

лірычнай, урачыстай музыкі; мультымедыйная ўстаноўка, 2 невялікія столікі. 

Папярэдняя работа: арганізацыя віртуальных экскурсій у лес, на луг, да рэчкі і 

возера, вернісажаў, гульняў экалагічнай тэматыкі, прагляд прэзентацый з выявамі 

аб’ектаў жывой і нежывой прыроды роднага краю, гутаркі пра жывёльны і 

раслінны свет, падрыхтоўка касцюмаў з непрыдатнага матэрыялу. 

 

Ход мерапрыемства 

Мерапрыемства суправаджаецца паказам прэзентацыі (змешчана на 

мультымедыйным дадатку № 14 да часопіса “Пралеска”). Пад лірычную музыку 

ўдзельнікі (дзеці і бацькі) уваходзяць у музычную залу і становяцца ў цэнтры. 

Вядучы (В.). Добры дзень, дарагія сябры! Давайце возьмемся за рукі, усміхнемся 

адзін аднаму і пажадаем добрага настрою. (Дзеці і іх бацькі становяцца ў круг і 

ўсміхаюцца адзін аднаму.) Як добра, што мы сёння тут разам! Здаровыя, радасныя, 

задаволеныя! 

Дзеці, скажыце, чым вы любіце займацца больш за ўсё на свеце? (Гуляць.) А як вы 

лічыце, больш цікава гуляць аднаму ці з сябрамі? (Больш цікава з сябрамі.) Так, 

згодна з вамі. Хлопчыкі і дзяўчынкі, паважаныя бацькі, я запрашаю вас пагуляць 

разам у клубе вясёлых і знаходлівых. Згодныя? (Так!) 

Сённяшняя сустрэча прысвячаецца прыродзе. Зберагаць і ахоўваць яе — наша 

агульная задача. Вітаем удзельнікаў!  

Пад апладысменты каманды становяцца ў шарэнгі насупраць адна адной. 

Каманда “Вясёлка”. 

Беларуская прырода — 

Лес, азёры, шумны гай. 

Беларуская прырода — 

Сонца, рэчка, небакрай. 

Р. Булаш 

Каманда “Праменьчык”. 

У любого пару года, 

слухай родную прыроду — 

ты пачуеш галасы 

таямнічае красы. 

В. Жуковіч 

Вядучы прадстаўляе журы.  

В. Журы будзе ўважліва сачыць за нашай гульнёй. За кожнае правільна выкананае 

заданне вы будзеце атрымліваць балы. Пераможа каманда, якая набярэ большую 

колькасць балаў. 

Мы аб'яўляем пра пачатак, 

Усім жадаем толькі перамог, 

Каб разумнейшым, лепшым, першым  

Стаць удзельнік кожны змог! 

  Н. Маліноўская 

Гульня “Пытанне-адказ” 

Вядучы па чарзе загадвае камандам загадкі, задае пытанні, прапануе выканаць 

заданне.  

Цяплеюць сонца промні — 

І растаюць ільды. 

І шпак пяе ў шпакоўні 

На розныя лады. 

Лясы і пералескі 

Святочна расцвілі: 

Сагрэлі нас пралескі 

Усмешкамі зямлі. (Вясна.) 

У. Мазго (перапрац.) 

Шмат у ім дзівосаў! 

Сосны да нябёсаў, 

Бярозы і дубы,  

Ягады, грыбы, 

Звярыныя сцяжынкі,  

Узгоркі, катлавінкі,  

Ландыш серабрысты,  

Паветра вельмі чыстае, 

Мяккая трава,  

На суку сава. (Лес.) 

Т. Краско 

Колькі ног у вужа? (У вужа няма ног.) 

Што зімою есць жаба? (Нічога, яна спіць.) 

Якая птушка “лечыць” дрэвы? (Дзяцел.) 

Якая птушка падкідвае свае яйкі ў чужыя гнёзды? (Зязюля.) 

Якога звера можна назваць даўгавухім? (Зайца.) 

Які грыб носіць назву ляснога драпежніка? (Лісічка.) 

У якога насякомага вушы на нагах? (У коніка.) 

Якое насякомае гіне пасля таго, як уджаліць? (Пчала.) 

В. Паўтарыце хуткагаворкі: 

Белы бусел баеў байку беламу зайку. 

Дзятлы дзюбамі дзяўблі дрэва.  

Журы падводзіць вынік гульні.  

Гульня-эстафета “Складзі апавяданне” 

Удзельнікі-дзеці становяцца камандай у калону па адным. На некаторай 

адлегласці ад каманд стаяць сталы, побач з кожнай знаходзіцца карзіна, у якой 

змешчаны часткі сюжэтнай карціны. Па сігнале першыя ўдзельнікі бяруць адну 

частку і бягуць да стала, пераадольваючы перашкоды: абягаюць змейкай кеглі, 

пераскокваюць праз мяккія кубы, падбягаюць да стала, за якім стаяць удзельнікі-

дарослыя, кладуць частку, вяртаюцца і перадаюць эстафету. Дарослыя ў гэты час з 

частак складаюць карціну. Пасля камандам трэба прыдумаць па карціне 

апавяданне. Кожнае дзіця гаворыць па аднаму сказу, а дарослыя запісваюць.  

Пакуль каманды складаюць апавяданне, праводзіцца гульня з гасцямі. 

В. Паважаныя госці, зараз мы даведаемся, ці добра вы ведаеце родную мову.   

Гульня “Перакладзі правільна”  

Вядучы называе словы (адначасова дэманструюцца на экране), якія трэба 

перакласці на беларускую мову. Пасля адказу дакладны пераклад з’яўляецца на 

экране.  

Цветы — … (кветкі), радуга — … (вясёлка), ромашка — … (рамонак), 

колокольчик — … (званочак), василёк — … (валошка), земляника — … (суніцы), 

клюква — … (журавіны), кукушка — … (зязюля), тетерев — … (цецярук), скворец 

— … (шпак), аист — … (бусел), можжевельник — … (ядловец),  ёж — … (вожык), 

кузнечик — … (конік), муравей — … (мураш), бабочка — … (матылёк). 

В. Дзякуй, паважаныя госці! А зараз мы вернемся да нашых каманд і паслухаем іх 

апавяданні. 

Кожная каманда прапануе сваё апавяданне. Напрыклад: “Вось і прыйшла 

доўгачаканая вясна.Усё навакол прачынаецца ад зімняга сну. З дахаў закапалі 

ледзяшы, па вуліцах пабеглі ручайкі. Прыляцелі з выраю птушкі. У садзе на дрэве 

дзеці заўважылі шпакоў. Яны вырашылі зрабіць для іх шпакоўні. Дзеці ўзялі 

інструменты і пайшлі ў майстэрню. Праз некаторы час шпакоўні былі гатовы. 

Хлопчыкі прымацавалі іх да дрэва. Хутка ў шпакоўнях пасяліліся шпакі. У садзе 

зазвінелі іх спевы. Дзеці слухалі птушак і радаваліся вясне.”  

В. Малайцы! Цікавыя апавяданні атрымаліся!  

Журы аб’яўляе вынікі гульні-эстафеты. 

Гульня “Я пачну, а ты прадоўжы” 

В. Паважаныя ўдзельнікі, у наступнай гульні вам трэба быць вельмі ўважлівымі.  

Заданне для каманды “Вясёлка”. 

Хто на галінцы грызе шышку? 

Ну, вядома, гэта ... (вавёрка). 

З кветкі хто ўзляціць вось-вось? 

Ну, вядома, гэта ... (матылёк). 

На лясной палянцы ноччу 

Чуўся страшны гук: 

Вухкаў і палохаў 

Там усіх звяроў ... (пугач). 

Ноччу ў самым гушчары 

Выюць з голаду ... (ваўкі). 

Заданне для каманды “Праменьчык”. 
Вельмі павольна і ціха 

Па лісце паўзе ... (слімак). 

Па сасне, як ў барабан, 

Гучна стукае… (дзяцел). 

Між карчакоў размесціць дом 

Шар калючы — добры… (вожык).  

Ква ды ква, не песня — цуды! 

Слухай ноччу перагуды! 

Што быць можа весялей? 

Нам спявае…? (Жаба.) 

В. Малайцы, вельмі ўважлівыя! У наступнай гульні запрашаем прыняць удзел 

капітанаў. 

Гульня “Адгадай, хто ты” 

Капітаны каманд надзяваюць на галаву абручы з прымацаванай да іх карткай з 

выявай жывёлы (капітан яе не павінен бачыць). Задаючы пытанні па чарзе адзін 

аднаму, капітанам трэба здагадацца, выява якой жывёлы на іх картцы. Яны могуць 

адказваць на пытанні “так” або “не”. Задаваць прамыя пытанні, напрыклад: “Я — 

воўк?”, нельга. 

Варыянты пытанняў: Я ўмею лётаць? У мяне ёсць рогі? Ці магу я плаваць? У мяне 

ёсць капыты? Я расліна? Можа, я жывёла? Я пухнаты?  

Напрыканцы правільныя адказы з’яўляюцца на экране.  

В. Малайцы, капітаны! Справіліся з заданнем. А зараз адпраўляемся на прагулку. 

Удзельнікі становяцца ў калону па адным. 

Дынамічная паўза “Сябры прыроды” 
Выконваецца пад аўдыязапіс “Гукі лесу”. 

Нас кліча дрэва кожнае,    

Травінка і ручэй.  

(Ідуць адзін за адным.) 

Вядзе сцяжынка росная.  

Не адставай, хутчэй.   

(Ідуць змейкай.) 

Усюды мы жаданыя —    

У полі і ў бары. 

Прыроды мы адданыя,  

Надзейныя сябры.   

(Бягуць падскокамі з нагі на нагу.)  

Нас птушкі, насякомыя,  

Жывёлы і звяры, 

Дагэтуль не знаёмыя   

Вітаюць, як сябры. 

(Ідуць з высокім падыманнем бядра.) 

Усюды мы жаданыя —    

У полі і ў бары.   

Прыроды мы адданыя, 

Надзейныя сябры.   

(Бягуць перакочваннем з пятак на наскі.) 

У сонейка, у месяца   

Бываем у гасцях.  

Зялёна, светла сцелецца  

Наш у прыродзе шлях.  

(Паварочваюцца, ідуць прыстаўным крокам направа.) 

Усюды мы жаданыя —    

У полі і ў бары. 

(Паварочваюцца, скачуць на адной, потым на другой назе.)  

Прыроды мы адданыя,  

Надзейныя сябры.   

(Ідуць і пляскаюць у далоні.) 

  Н. Галіноўская 

В. Добра прагуляліся! 

Удзельнікі займаюць свае месцы, журы падводзіць вынікі папярэдніх гульняў. 

Гульня “Ацані сітуацыю” 

Па чарзе кожнай камандзе прапануюць праблемную сітуацыю, якую неабходна 

ацаніць: падняць сігнал зялёнага колеру, калі так можна рабіць, ці чырвонага, калі 

так рабіць нельга. Другая каманда таксама ўважліва слухае і ў выпадку 

неабходнасці дапамагае шукаць правільны адказ.  

Сітуацыя для каманды “Вясёлка”. 

Вольга была ў лесе з бацькамі, і ёй вельмі спадабаліся вясновыя ландышы. Іх было 

вельмі шмат, цэлая палянка. І такія яны прыгожыя! Дзяўчынка сабрала вялікі 

букет. Ацаніце ўчынак Вольгі. (Дзеці падымаюць сігнал чырвонага колеру і 

адказваюць: так рабіць нельга, бо мы знішчаем прыроду, кветкі даюць нектар для 

матылькоў і пчол. Нельга ірваць ландышы, бо яны знаходзяцца пад пагрозай 

знікнення.) 

Сітуацыя для каманды “Праменьчык”.  
Дзеці на прагулцы набралі ў слоік дажджавых чарвякоў, накрылі накрыўкай, 

паставілі слоік на сонцы, а самі пабеглі гуляць у хованкі. Убачыла гэта Алеся, 

падбегла да слоіка, адчыніла накрыўку і выпусціла дажджавых чарвякоў. Ці 

правільна зрабіла Алеся? (Дзеці падымаюць сігнал зялёнага колеру і адказваюць: 

правільна, чарвякоў трэба выпусціць, бо без паветра і вільгаці яны загінуць. 

Чарвякі вельмі карысныя. Яны ўзрыхляюць зямлю, дзякуючы гэтаму да каранёў 

раслін праходзіць вільгаць і паветра.) 

Сітуацыя для каманды “Вясёлка”. 

Дзяўчынка з бабуляй гулялі па лесе. 

— Ой, паглядзі, што я знайшла, — гаворыць дзяўчынка, — гняздзечка! Бабуля, 

асцярожна, не наступі, давай адыдзем далей ад гэтага месца, каб не напалохаць 

птушак.  

Ці правільна разважае дзяўчынка? (Дзеці падымаюць сігнал зялёнага колеру і 

адказваюць: правільна, бо птушанят нельга чапаць і браць у рукі. Яны могуць 

загінуць, а яшчэ птушка можа пакінуць сваё гняздо.) 

Сітуацыя для каманды “Праменьчык”. 

Неяк на прыродзе дзеці адпачывалі, 

Бегалі па траўцы, на сонцы загаралі 

І ўсюды смецце пакідалі: 

Абгорткі ад цукерак, з бананаў лупіны, 

Паперу і пакеты, з арэхаў шкарлупіны… 

І толькі надвячоркам дахаты пайшлі ўсе, 

А хто за імі смецце збярэ і ўнясе? 

   Н. Маліноўская 

Адкажыце, ці можна так сябе паводзіць на прыродзе? (Дзеці падымаюць сігнал 

чырвонага колеру і адказваюць: так паводзіць сябе нельга, у прыродзе трэба 

захоўваюць чысціню і заўсёды прыбіраць за сабой смецце, калі адпачываеш у лесе, 

каля возера ці рэчкі.) 

В. Малайцы! Зараз прапаную ўзгадаць правілы паводзін у прыродзе. Уважліва 

слухайце, запамінайце і адказвайце на мае пытанні.  

Калі ў лес прыйшоў — гуляй, 

Толькі ты не забывай: 

Нельга ў лесе крычаць,  

Вельмі гучна спяваць. 

Напалохаць можна птушку, 

Мурашку ці звярка,  

Усе тады яны адразу 

Дадуць з лесу драпака.  

Будзем у лесе мы крычаць ці не? (Не!) 

З дрэў галінкі не ламі,  

Знойдеш смецце — падымі.  

Мы смецце будзем раскідваць ці не? (Не!) 

Кветкі дарэмна таксама не рві, 

Хай радуюць вока людзям яны. 

Будзем кветкі рваць ці не? (Не!) 

У птушак з рагаткі не страляй ніколі, 

Тады песняй парадуюць яны цябе на волі.  

Лепей ім зярнятак жменьку сыпані, 

Будуць вельмі ўдзячныя за дабрыню яны. 

Будзем птушак мы падкармліваць ці як? (Так!) 

Матылькоў на ўзлессі таксама не лаві, 

Хай пырхаюць па кветках гарэзліва яны. 

І не трэба ў лесе кузурак лавіць, 

Бо яны на свеце таксама хочуць жыць.  

Лавіць мы будзем матылькоў ці не? (Не!) 

Грыбы і ягады збірай, а не тапчы нагамі.  

Памятай: ты толькі госць у гаі, лесе ці дубраве. 

Расліны будзем мы губіць ці не? (Не!) 

Заўсёды беражы прыроду, 

Вучыся ёю даражыць,  

Гэта дом не толькі наш з табою, 

У ім патрэбна ў згодзе жыць. 

Будзем берагчы прыроду мы ці як? (Так!) 

   Н. Маліноўская 

В. Вельмі добра! Трэба берагчы нашы лясы, палі, лугі, азёры, і прырода будзе нам 

удзячна.  

Журы падводзіць вынікі гульні. 

В. Напярэдадні нашы ўдзельнікі атрымалі хатняе заданне — зрабіць касцюм з 

непрыдатнага матэрыялу. Як яны справіліся, мы хутка ўбачым. Дзеці могуць ісці 

рыхтавацца да паказу. (Дзеці ідуць пераапранацца.) А з бацькамі мы яшчэ крышку 

пагуляем.  

Гульня “Які? Якая?”  

Удзельнікі-бацькі абедзвюх каманд становяцца паўкругам. Вядучы кідае мяч па 

чарзе кожнаму з іх і называе якую-небудзь жывёлу. Дарослы, які зловіць мяч,  

падбірае і называе прыметнік, якім можна апісаць гэту жывёлу і ў той жа час 

ахарактарызаваць чалавека, затым вяртае мяч.  

Заяц — … труслівы (шпаркі) як заяц. 

Ліса — … хітры як ліса. 

Мядзведзь — … нязграбны (касалапы) як мядзведзь.  

Вавёрка — … нястомная (жвавая) як вавёрка. 

Пчала — … працавіты як пчала.  

Труцень — …. лянівы як труцень. 

Сабака — … верны як сабака. 

Воўк — … злы (галодны) як воўк. І г.д. 

В. (звяртаецца да бацькоў). Малайцы, добра справіліся з заданнем! А зараз 

сустракайце нашых мадэлей гучнымі апладысментамі.  

Дэфіле “Незвычайны касцюм” 

Кожная каманда дэманструе свае касцюмы ці іх часткі з непрыдатнага матэрыялу, 

потым расказвае, з чаго яны зроблены і куды ў іх можна пайсці.   

В. Якія ў нас творчыя ўдзельнікі! Я атрымала асалоду і задавальненне ў час 

паказу. Нашаму журы прыйдзецца нялёгка, але, думаю, яно справіцца. А пакуль 

журы падлічвае балы, хачу звярнуцца да вас, дарагія хлопчыкі і дзяўчынкі, 

паважаныя бацькі. Беражыце прыроду! Мы зможам гэта зрабіць, калі нашыя сэрцы 

будуць захоўваць цяпло і дабрыню да кожнай кветачкі, да кожнага жучка, да 

кожнага дрэўца. Любіце прыроду і яна адкажа вам узаемнасцю!  

Дзеці выходзяць у цэнтр залы, чытаюць верш і суправаджаюць яго рухамі. 

Патрэбна нам лясы ахоўваць,  

(Малююць рукамі круг у паветры.) 

Звяроў і птушак не пужаць, 

(Пагражаюць указальным пальцам.) 

Агонь у лесе не распальваць,  

(Тупаюць нагамі.) 

Дарэмна кветкі не зрываць.  

(Прысядаюць.) 

Зямельку сваю родную  

Шчыра сэрцам кахаць, 

(Падымаюцца і прыціскаюць рукі да грудзей.) 

І прыроду, быццам маці, 

Берагчы і шанаваць!  

(Падымаюць рукі ўверх.)  

   Н. Маліноўская 

Журы падводзіць вынікі дэфіле, а потым усёй гульні, гучаць апладысменты.  

В. Любіце прыроду! Шануйце наш родны край! 

Пад урачыстую музыку журы ўручае ўдзельнікам гальштукі “Сябар прыроды”. 

